
Tema: Hou aan bid vanuit jou wanhoop want God heers vir ewig! In Hom is daar 

hoop…..?!  

  

Lofsang ter voorbereiding van die erediens 

Ps. 99 – 1: 1,2,3 

Ps. 138 – 1: 1,4 

 

God en ons ontmoet mekaar 

Intreelied Ps. 80 – 1: 1,10 (Mel van Ps. 105 - 1) 

 

Votum – Ps 90: 1 – 2 

Here, U was vir ons ’n toevlug van geslag tot geslag.  

Voordat die berge gebore is, voordat U die wêreld voortgebring het,  

ja, van ewigheid tot ewigheid, is U God! 

 

Seën – Open 1 

Genade en vrede vir julle van Hom wat is en wat was en wat kom, en van die sewe 

Geeste voor sy troon, 5en van Jesus Christus, die geloofwaardige getuie, die eerste 

wat uit die dood opgestaan het, die heerser oor die konings van die aarde. 

 

Loflied Ps. 93 – 2: 1,2 (almal), 3 (srs), 4(brs), 5 (almal) (Mel van Ps. 145 - 1)  

Geloofsbelydenis: Sb 12 – 2: Liturg lees verse 1 tot 4, gemeente sing vers 5.  

 

Ons verootmoedig ons voor God 

Wet uit Romeine 13: 8 – 14 

Sing Ps. 40 – 1: 6,8 

Gebed. 

 

God bedien aan ons sy Woord en ons ontvang dit aktief in geloof 

Skriflesing: Klaagliedere 5 (Die Bybel 2020 vertaling);  

Teksverse: Klaagliedere 5: 1 en 19 

Sing: Ps. 102 – 1: 1(kleuters gaan na hulle bediening) 

Woordverkondiging. 

  

Ons antwoord op die Woordbediening 

Stil gebed deur gemeente 

Sing Sb 10 – 2: 1 

Seën 

Amenlied Sb 13-2. 

Geliefde brs en srs en kinders 

 

Die afgelope paar Sondae het ons in die prediking die voorreg gehad om in die gees 

daar tussen die ruines van Jerusalem die verwoesting in die lewens van die volk te 

beleef! Ons kon identifiseer met hulle totale verslaenheid en eensaamheid wanneer 

die Here jou lewe kom omgooi. Ons kon saam met hulle besef wat die gevolge van 

sonde in ons lewe is! Ons kon ook saam met hulle vasgryp aan die hoop wat God bring 

binne sulke wanhopige omstandighede! Verlede Sondag kon ons sien hoe hulle begin 

vrede maak met wat gebeur het en volhardend wag op die uitkoms wat die Here sal 

bring!  

 

En vanmore hoor ons hulle bid! Klaagliedere 5 is ŉ gebed waarin die platgeslane volk 

vasgryp aan God! Want, geliefdes, dit is wat gelowiges doen in sulke omstandighede! 

Hulle bid!  

Ons lees in Ps. 102: 1 die volgende opskrif: “Gebed van ’n hulpelose wanneer dit met 

hom sleg gaan en hy sy klagte uitstort voor die Here.” Ja, wanneer ons lewens 

uitmekaar val en daar oenskynlik niks meer oorbly nie – dan bly daar nog gebed! God 

se manier om jou aan Hom vas te bind!  

 

Daarom leer die Here ons vanmore in hierdie laaste lied:  

Hou aan bid vanuit jou wanhoop want God heers vir ewig!  

In Hom is daar hoop…..?! 

 

Ja, br en sr, hou aan bid in jou wanhoop! Moenie opbid bid nie! Hoor net hoe roep die 

volk in vers 1: “Onthou Here, wat met ons gebeur het! Kyk toe en sien ons vernedering 

raak!”  

Onthou Here, moet my tog nie vergeet nie – dit voel soms of die Here my vergeet het! 

Kyk na my Here en sien my ellende raak! So gryp die gelowige vas aan die Here – 

want dit is net die Here wat uitkoms kan bring!  

 

Ons gaan 3 sake uit hierdie lied beklemtoon: 

1. Ons sien eerstens hoe die volk hulle harte voor die Here uitstort en wat Hy ons 

daarmee leer!  

2. In die tweede plek ontdek ons saam met hulle die enigste rede om te bid! Ons 

enigste pleitgrond en watter troos dit vir ons bring! 

3. Derdens sien ons die gesindheid waarmee hulle bid en wat die Here ons daarmee 

leer.  

 

Kom ons kyk eers hoe bid die volk!  

Brs en srs en liewe kinders, ons mag in ons gebede ons diepste nood en ellende met 

die Here deel! Ons mag ons harte voor Hom uitstort! Dit doen die volk in vers 2 – 14. 

Hier vertel die volk vir die Here van die verskriklike gevolge van hulle sonde en die 

Here se optrede in hulle lewe! Die land is verlore, die volk van die Here is verlore – 

soos weeskinders! Elke dag se bestaan word ŉ stryd om lewe en dood! Hulle leef 

daagliks in lewensgevaar en mense word steeds om die lewe gebring! Hulle vyand 

pleeg verskriklike onreg aan hulle: die leiers is opgehang, vrouens word verkrag, jong 

manne moet slawewerk verrig!  

 

Al hierdie verskriklike belewenisse het ook ŉ emosionele tol in hulle lewens geeis! Dit 

is tog onafwendbaar! In vers 15 – 17 beskryf die volk hulle emosionele toestand as 

gevolg van alles wat gebeur! Daar is geen vreugde meer nie, hulle beleef die 

verskriklike pyn van verlies van waardigheid omdat hulle so diep in sonde geval het! 

Die volksdanse het in klaagliedere verander! Hulle hart is gebreek en hulle oë het dof 

geword – daar is geen hoop meer nie – want die berg Sion – daar waar die tempel van 

die Here gestaan het – daar loop nou jakkelse rond!  

 

Geliefdes, dit is ŉ stukkende prentjie van gebroke lewens – van liggaamlike en 

geestelike swaarkry en ellende! Miskien kan jy ook vandag hiermee identifiseer! 

Miskien is dit waar jy ook nou in jou lewe is! Of miskien is daar een of ander uitdaging 

in jou lewe wat jou so laat voel!  

 

En tog bid hulle! Ja, hulle bly bid, want dit is wat God wil hê ons moet doen! Moenie 

moedeloos raak of jou rug op God draai nie! Worstel met die Here! Job het dit gedoen! 

Dawid het dit gedoen! Sovele gelowiges loop hierdie pad – so ook ons! Ons moet bly 

bid! Die Here Jesus het ons geleer om te bid en die apostels moedig ons aan: bid 

sonder ophou! Bid in alle omstandighede! Die laaste verse van die hele Bybel is ŉ 

gebed! “n Uitroep tot God!  

 

Want, geliefdes, daar is tweedens ŉ baie goeie rede om te bly bid! Dit platgeslane volk 

weet dat die Here vir ewig heers! Dit wat hulle in vers 19 verklaar! Die Here – die God 

van die verbond – Hy sit vir altyd op sy troon! Dit is die enigste pleitgrond vir hulle 

gebed! Die Here is die enigste vaste anker in hulle lewe! Hy regeer van ewigheid tot 

ewigheid! Sy heerskappy oor hulle gaan ver uit bo dit wat hulle nou in tyd en 

omstandighede belewe! En daarom weet hulle dat hierdie nie die einde is nie!  

 

Al loop daar nou jakkalse rond waar die tempel eens was! Die tempel was simbool van 

God se teenwoordigheid en sy regering oor hulle lewe! Die Here het nie ŉ aardse 

tempel nodig nie! Hy sit op sy ewige troon in die hemel en regeer oor sy volk! En Hy 

doen dit want Hy is getrou aan sy beloftes! Daarom verwys die volk ook na die 

“geslagte”! God heers oor sy volk deur alle tye en oor alle geslagte heen! Hulle sal nie 

die laaste geslag wees nie! Die Here regeer en Hy sal daarvoor sorg!  

 

Dit is waaraan hulle vasgryp en daarom bly hulle bid!  

 

Maar geliefdes, daar is – in die derde plek - ŉ besliste tempering in die verwagting van 

die volk! Hulle bid nou met ŉ heel ander gesindheid! Hulle het op ŉ harde manier geleer 

dat hulle niks is sonder God nie! Dat hulle nie aanspraak kan maak op die guns en die 

genade van die Here en op die uitkoms wat Hy hulle mag bied nie!  

 

In verse 20 – 22 vind ons 4 retoriese vrae wat wag op geantwoord te word! Waarom 

sou U ons bly vergeet? Waarom sou U ons vir altyd verlaat? Het u ons ons heeltemal 

verwerp, Is u toorn oor ons so groot?  

Hierdie verskriklike ingryping van die Here in die lewe van sy volk het hulle geleer om 

nou hulle lewe in geheel oor te gee aan die Here! Hulle kan en mag nie meer 

hoogmoedig aanspraak maak op die voorregte van ŉ volk van die Here nie! 

 

Brs en srs, julle sal onthou dat ons in hf 1 gehoor het dat die volk se geweldige 

ontnugtering oor die optrede van die Here juis te doen gehad het met die feit dat hulle 

ŉ valse en hoogmoedige gesindheid van “selfvoldaanheid” openbaar het! Hulle het 

nooit gedink dat die Here so iets aan sy “geliefde” volk sal doen nie! Hulle het gedink 

hulle is veilig = hulle kan maar doen wat hulle wil – hulle kan maar in sonde voortlewe 

– die Here sal hulle nie straf nie!  

 

Nou het hulle geleer: kom ons gee ons lewe volkome oor aan die hande en in die 

genade van die Here oor! Ons maak nie aanspraak nie – ons bid maar net en gee ons 

volledig oor aan die Here en wag op wat Hy vir ons sal gee!  

Dit is waarom hierdie laaste lied nie ŉ alfabetiese lied is nie! Dit is nie afgerond volgens 

die Hebreeuse alfabet van A – Z nie! Dit het ŉ oop einde! So moet ons bid – met die 

gesindheid van ŉ oop einde aan my gebed! God sal antwoord op sy tyd en op sy 

manier!  

 

Geliefdes, so mag en moet ek en jy ook bid in ons nood en wanhoop! Ons mag ook 

vashou aan die feit dat die Here vir ewig oor my en jou lewe regeer! En dat Hy ons ter 

wille sal wees! Nie omdat ons dit verdien nie! Nie omdat ons daarop aanspraak kan 

maak nie! MAAR omdat ons Here Jesus Christus vir ons en namens ons daarop 

aanspraak maak omdat Hy volledig vir ons sondes betaal het!  

 

Ons Here Jesus Christus sit God se ewige heerskappy nou op die hemelse troon voort! 

Nadat Hy ons met God versoen het en opgestaan het uit die dood, het Hy opgevaar 

en sit Hy aan die regterhand van ons God en Hy regeer nou oor ons lewens!  

 

Maar Hy regeer nie net nie – Hy doen ook nou daar op die troon ŉ geweldige troosvolle 

daad vir elkeen van die gelowiges wat swaarkry en in hulle gebede pleit op God se 

genade! 

Jesus bid vir ons! Hy tree vir ons in by God! Hy is ons voorspraak by die Vader – Hy 

vra namens ons: Vader, gee asseblief uitkoms omdat Ek vir hulle sonde betaal het! 

Wees hulle genadig omdat U my gestraf het! So bid Jesus nou vir ons daar op die 

ewige troon van God!  

Wat ŉ heerlike troos en hoop bring dit nie vir elkeen wat in wanhoop vasgevang sit en 

maar net kan bid nie! Moenie ophou bid nie – Christus bid ook vir jou!  

 

Hoor wat sê die Skrif hieroor vir ons vanmore! Ons lees in Heb 7:24 – 25 (wys skyfie)  
24Omdat Jesus vir ewig bly, beklee Hý ’n priesterskap wat nie op ’n ander oorgedra 

word nie. 25Daarom kan Hy ook dié wat deur Hom na God gaan, eens en vir altyd 

verlos: Hy lewe vir altyd om vir hulle by God in te tree. “  

 

So ook in 1 Johannes 2: 1: “Dit skrywe ek aan julle, my liewe kinders, dat julle nie moet 

sondig nie. En as een van ons sondig—ons het Jesus Christus, die regverdige, as ons 

voorspraak by die Vader.” 

 

En ook in Romeine 8: 34 die wonderlike troosvolle belofte: 34Wie kan ons veroordeel? 

Christus Jesus het gesterf, maar meer as dit: Hy is uit die dood opgewek, Hy sit aan 

die regterhand van God, Hy pleit vir ons.” 

 

Jesus pleit vir jou! Hou daarom aan bid, want God heers vir ewig ook oor jou! Hy is jou 

vaste anker. Hy regeer oor jou lewe en wat nou met jou gebeur is in sy hande! Hy stuur 

en rig dit so Hy wil!  

 

Maar geliefdes, daar is vir ons nog meer troos in ons gebede! Wanneer die Here ons 

vanmore leer om aan te bid van uit ons wanhoop, is dit omdat ook omdat Christus nie 

net in die hemel vir ons intree nie! Daar is nog iemand hier by ons wat vir ons intree in 

ons gebede! God, die Heilige Gees. Die Een wat die Vader in die plek van Jesus na 

die aarde gestuur het om in ons te kom bly! Hy weet presies wat jy beleef in jou 

vanhoop! Hy ken jou pyn en jou verlies! En as dit so word dat jy nie eens meer weet 

wat om te bid in jou wanhoop nie – dan bid die Heilige Gees vir jou! Ook Hy tree vir 

ons by God!  

 

Hoor weer die belofte in Rom. 8:26 “26Die Gees staan ons ook in ons swakheid by: ons 

weet nie wat en hoe ons behoort te bid nie, maar die Gees self pleit vir ons met 

versugtinge wat nie met woorde gesê word nie.”  

Daarom geliefde br en sr, Hou aan bid vanuit jou wanhoop! Al sit jy ook vandag tussen 

die ruines van jou lewe! Of miskien sit jy saam met iemand anders daar en moet vir 

daardie persoon troos en hoop gee!  

Onthou: God regeer vir ewig oor jou lewe en Hy sal jou nie vergeet nie! Hy sal jou nie 

verlaat nie of verwerp nie! Want Hyself het twee Voorsprake vir jou gegee! Jesus op 

die Troon en die Heilige Gees in jou hart!  

 

Amen  

Kom ons doen dan nou as gemeente waartoe die Here ons oproep vanmore  

Stil gebed – bid vir jouself of vir iemand anders wat dalk swaarkry!   

Daarna sing ons die Ons Vader gebed 


